
O‘ZBEKISTON INVESTITSIYA 
MUHITINI YANADA 
YAXSHILASH VA UNING 
JOZIBADORLIGINI OSHIRISH

Oybek Elmuratov
O‘zbekiston Respublikasi investitsiyalar, sanoat va savdo vazirligi 
huzuridagi Xorijiy investitsiyalarni jalb etish agentligi direktori o‘rinbosari

Annotatsiуa: Maqolada O‘zbekistonning investitsiya jozibadorligini oshirish imkoniyatlari, investitsiya muhitiga ijobiy va 
salbiy ta’sir etuvchi omillar o‘rganilgan va oxirgi yillarda erishilgan natijalar tahlil qilingan.
Kalit so‘zlar: Investitsiya, investor, investitsiya muhiti, investitsion jozibadorlik, soliq, bank, xususiylashtirish, "yashil" iqti-
sodiyot, davlat-xususiy sherikchilik, texnologiya.

Abstraсt: The article examines the possibilities of improving the investment attractiveness of Uzbekistan, positive and 
negative factors influencing the investment environment and the results achieved in recent years.
Keу words: Investments, investor, investment climate, investment attractiveness, taxation, bank, privatization, green 
economy, public-private partnership, technology.

Аннотация: В статье исследуются возможности улучшения инвестиционной привлекательности Узбекистана, 
положительные и отрицательные факторы, влияющие на инвестиционную среду и результаты, достигнутые за 
последние годы.
Ключевые слова: Инвестиции, инвестор, инвестиционный климат, инвестиционная привлекательность, налогоо-
бложение, банк, приватизация, зеленая экономика, государственно-частное партнерство, технологии.

K I R I S H
Har qanday davlat iqtisodiyoti uchun investitsiyalar va ayniqsa, xorijiy investitsiyalar kirib kelishi nafaqat 

sarmoya balki yangi texnika va texnologiyalar, bilim va zamonaviy tajribalar kirib kelishiga katta hissa qo‘shishi 
sababli nafaqat iqtisodiyoti rivojlangan davlatlar, shunga intilayotgan davlatlar ham investorlar uchun ishonchli 
makon yaratishga intilishadi.

Bizga ma’lumki, xorijiy investitsiyalarning erkin kirib kelishi va undan samarali foydalanish uchun mam-
lakatda investitsion muhit talab darajasida bo‘lishi zarur. Har qanday investor o‘z investitsion qarorini qabul 
qilishda mamlakatning investitsion muhitini tahlil etadi va yakuniy qarorga keladi. Oxirgi yetti yil davomida 
olib borilgan keng qamrovli iqtisodiy islohotlar: O‘zbekiston Respublikasi Prezidenti huzurida Xorijiy investorlar 
kengashi ish boshlashi, milliy valyutamiz erkin konvertatsiyasining yo‘lga qo‘yilishi, soliq yukining pasayishi va 
soliq ma’murchiligidagi ijobiy o‘zgarishlar, yirik davlat korxonalarida boshlangan xususiylashtirish jarayonlari, 
“Yagona darcha” tamoyili asosida ko‘rsatiladigan davlat xizmatlari sonining 591 taga yetkanligi, hukumatning 
tadbirkorlik faoliyatini tartibga solish bilan bog‘liq 500 dan ortiq funksiyalari bekor qilinganligi, 130 dan ortiq tad-
birkorlik faoliyati turlarining litsenziya va ruxsatnomalardan ozod qilingani, O‘zbekiston Respublikasining 2019-
yil 25-dekabrda qabul qilingan “Investitsiyalar va investitsiya faoliyati to‘g‘risida”gi Qonunning yangi tahrirda 
qabul qilinishi, hukumat va investorlar o‘rtasidagi munosabatlar tartibga solinishi natijasida mamlakatning 
investitsion jozibadorligi keskin yaxshilandi va salohiyatli investorlarda ishonch oshishiga xizmat qildi.

Ushbu amalga oshirilgan ijobiy ishlar bilan birgalikda mamlakatimizda investitsion muhitni yaxshilash bilan 
bog‘liq bir qator muammolar ham mavjud bo‘lib, mazkur maqolaning maqsadi ham mamlakatimizda investitsion 
muhitni yanada yaxshilash bo‘yicha ilmiy takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I 
O‘zbekistonda qulay investitsiya muhitini shakllantirish, mamlakatning investitsion jozibodorligini oshirish 

masalalari har doim iqtisodchi olimlarning va tadqiqotchilarning nigohida bo‘lishgan.

A.Neshitoy, V.Popov, V.Kovalev, P.Samuelson, D.Lorens, L.Gitman, U. Sharp kabi olimlarning ilmiy ishlarida 
keng tadqiq qilingan.

O‘zbekistonlik olimlardan A. V. Vahobov, D.G‘ozibekov, N.G‘. Karimov, N.Jumayev, A.Jo‘rayev, M.Angelidi, 
N.Xaydarov, Sh. Mustafaqulov, N.Qo‘ziyeva, E.Nosirov, U.Burxanov va boshqalarning ilmiy asarlarida investit-
siya muhitini yaxshilash muammolari tadqiq qilingan.

Xorijiy va mamlakatimiz olimlari tomonidan investitsiya muhitiga ta’sir etuvchi omillarning tahlili amalga 
oshirilib, investitsion jozibodorlik muammolarini hal etishga qaratilgan qator tadqiqotlar o‘tkazilgan bo‘lsada, 
mazkur mavzu bugungi kunda ham o‘ta dolzarb hisoblanadi. Chunki hozirda davom etayotgan turli ziddiyatlar 
va global inqirozning barcha xavf-xatar va oqibatlarini inobatga olgan holda investitsiyalarni jalb qilishni rag‘bat-
lantirishning zamonaviy shakl va usullari, investitsion loyihalarni iqtisodiy samaradorligini baholash usullari va 
undagi mavjud muammolari hamda boshqa jihatlari to‘liq tahlil etishi maqsadga muvofiqdir.

T A D Q I Q O T  M E T O D O L O G I YA S I
Ushbu maqolada muallif mavzuga oid asosiy me’yoriy-huquqiy hujjatlarni tahlil qilib, mamlakatimizdagi 

investitsiya jarayonlari va investitsion muhitga tegishli statistik va analitik malumotlarga asoslanilgan tadqiqotni 
olib borgan. Shuningdek, ishda baholash, guruhlash, tarkibiy, qiyosiy, omilli va trendli tahlil usullaridan keng 
foydalanildi.

T A H L I L  V A  N A T I J A L A R
So‘nggi yillarda mamlakatimizda davlat kafolatisiz jalb qilingan to‘g‘ridan to‘g‘ri xorijiy investitsiyalar oqimi 

2017-yildagi 3,4 mlrd. AQSH dollaridan 2023-yilda 19,5 mlrd. AQSH dollarga yetdi va o‘tgan yetti yil davomida 
o‘zlashtirilgan investitsiyalarning umumiy qiymati 60,9 mlrd. AQSH dollarini tashkil qildi. Ahamiyatli jihati shun-
daki, mazkur investitsiyalarning 54 foizidan ko‘proq qismining sanoat sohasiga yo‘naltirilganligi yaqin kelajakda 
mamlakatimiz iqtisodiyoti raqobatbardoshligiga o‘zining ijobiy ta’sirini ko‘rsatadi.

Oxirgi yillarda infratuzilma obyektlarini yaratish, jumladan energetika sohasida “yashil” energetika yo‘nali-
shidagi yirik loyihalarni amalga oshirishda davlat-xususiy sherikchilik (DXSH) mexanizmi orqali xorijiy investit-
siyalarning jalb qilinayotgani o‘zining samarasini bermoqda.

O‘zbekistonning 2021-yilda GSP+ umumiy preferensiyalar doirasida benefitsiar davlat maqomini qo‘lga 
kiritgani 6200 ta tovar pozitsiyalari bo‘yicha Yevropa Ittifoqi davlatlariga imtiyozli shartlarda yoki umuman boj 
to‘lovlarini to‘lamasdan eksport qilish imkonini berdi va ushbu davlatlarga eksportimiz hajmini 46 foizga oshi-
shiga omil yaratdi.

O‘zbekiston Respublikasi Prezidentining 2023-yil 11-sentabrdagi PF-158-son Farmoni asosida qabul 
qilingan “O‘zbekiston-2030” stategiyasi iqtisodiyotimizning boshqa muhim yo‘nalishlari qatorida investitsiya 
maqsadlarini ham belgilab beruvchi dastur hisoblanadi. Mazkur strategiyaga asosan keyingi yetti yil davomida 
iqtisodiyotimizga umumiy hisobda 250 mlrd. AQSH dollari, shundan xorijiy sarmoyadorlar hisobidan 110 mlrd. 
dollari va “Davlat-xususiy sherikchilik” dasturlari orqali 40 mlrd. AQSH dollari miqdorida investitsiyalar jalb qili-
nishining belgilanishi xorijiy investorlar uchun muhim “mesage” yoki signal bo‘ldi deyish mumkin.

Ma’lumki mamlakatimiz oltin, uran, kumush, mis kabi ko‘plab muhim foydali qazilmalar zahiralari bo‘yicha 
dunyoning birinchi o‘nta davlatlari qatoriga kirishi, yiliga 100 tonnadan ortiq oltin va 150 ming tonnaga yaqin 
mis ishlab chiqarilishi, ayniqsa, bilimli, mahoratli inson kapitali O‘zbekistonning yaqin kelajakdagi eng asosiy 
investitsiya jozibadorligini ta’minlovchi omillar hisoblanadi.

Markaziy Osiyoning qariyib yarim aholisi yashaydigan va aholi tarkibida 30 yoshgacha bo‘lgan yoshlar 
50 foizni, savodxonlik darajasi 100 foizni tashkil qiladigan mamlakatimizda, bir milliondan ortiq yoshlar tahsil 
olayotgan 209 ta oliy ta’lim muassasalari faoliyat yuritmoqda va ularning qabul qamrovi oxirgi 7-yilda 9 foizdan 
38 foizga yetdi. Yuqorida ta’kidlangan, investitsiya muhitini belgilovchi omillar taqdimotini samarali amalga 
oshirish tizimi yaratilsa, yaqin va uzoq kelajakda investorlar yurtimizni investitsiya manzili sifatida tanlashlariga 
shubha yo‘q.

Keltirilgan ijobiy omillar bilan bir qatorda yechimini kutayotgan muammolarimiz ham yo‘q emas albatta, 
masalan mamlakatimizda mavjud korrupsiya illatining yuqoriligi xorijiy investitsiyalar oqimiga eng katta to‘sqin 
bo‘lmoqda. Trasparensi interneshnl reytingiga kirgan 180 ta davlat ichida O‘zbekiston 2017-yilda 157-o‘rindan, 
2023-yilda 121-o‘ringacha ko‘tarilgan bo‘lsada, bu ko‘rsaktkich jozibador investitsiya muhiti uchun yetarli emas. 
Bundan tashqari, qonunchilikdaga ayrim noaniqliklar, kerakli ma’lumotlar yetarlimasligi, xususiy mulk dahlsiz-
ligidagi ayrim kamchiliklar, kapital bozorining rivojlanmanganligi, iqtisodiyotda davlat ulushining kattaligi kabi 
muammolar yurtimizga xorijiy investitsiyalar oqimini keskin ko‘paytirish imkonini bermayapdi.

X U L O S A  V A  T A K L I F L A R
Olib borilgan tadqiqotlar asosida xulosa qilishimiz mumkinki, mamlakatimizda investitsion muhitni yax-

shilash bo‘yicha yuqorida keltirilgan ijobiy ko‘rsatkichlar bilan bir qatorda, ayrim salbiy holatlar ham mavjuddir. 
Shu munosabat bilan mamlakatimiz investitsion jozibadorligini yanada yaxshilashga xizmat qiladigan quyidagi 
takliflarni shakllantirdik:

1. Bugungi kunda jahonda yuzaga kelgan, geosiyosiy to‘qnashuvlar, kapital harakatining cheklanishi, moli-
yaviy sanksiyalar sharoitida xorijiy investitsiyalarni rag‘batlantiruvchi huquqiy bazani mazkur o‘zgarish-
larga muvofiqlashtirib borish;

2. Xorijiy investitsiyalarning davlatlar va mulkchilik shakliga ko‘ra diversifikatsiyasini kengaytirish, ularga 
bo‘lgan mulkiy huquqning himoyasini mustahkamlash maqsadida xususiy va intellektual mulklar 
himoyasini ta’minlovchi qonunchilikni kuchaytirish;

3. Davlat xaridlarida shaffoflikni ta’minlovchi tizimlar ishlab chiqish va joriy etish orqali korrupsiya holatla-
rini cheklash natijasida markazlashgan investitsiyalar ishtirokidagi loyihalarga xususiy investorlarni jalb 
qilishni oshirish;

4. Tahliliy ma’lumotlarga asosan “Davlat-xususiy sheriklik”ka asoslangan investitsiya loyihalari samara-
dorligi yuqoriligidan kelib chiqib, ushbu hamkorlik doirasida, sarmoya jalb qilish qiyin sohalarda amalga 
oshiriladigan loyihalar sonini ko‘paytirish;

5. Investitsiyalar yo‘nalishida izlanish va tadqiqotlar o‘tkazadigan markazlar faoliyatini yo‘lga qo‘yish;

6. Davlat ishtirokidagi tijorat banklarini xususiylashtirish jarayonlarini jadallashtirish maqsadida bank 
tizimiga xorijiy investitsiyalarning jalb qilinishi bo‘yicha o‘rnatilgan me’yorlarni yumshatish bo‘yicha tak-
liflar ishlab chiqish;

7. Murakkab ekologik vaziyatda “yashil” iqtisodiyotni rivojlantirish va raqamlashtirishga qaratilgan loyihalar 
ko‘lamini kengaytirish, ularga jalb qilinadigan investitsiyalar uchun alohida rag‘batlantiruvchi rejim joriy 
etish.

